Vendim nr. 44 datë 20.02.2018
Kolegji i Gjykatës Kushtetuese të Republikës së Shqipërisë (Kolegji), i përbërë nga:
Bashkim Dedja,          Kryetar  i  Gjykatës Kushtetuese,
Vitore Tusha,

Anëtare e         “           “ 

Gani Dizdari, 
            Anëtar
  i   
 “
  “
në datën 20.02.2018 mori në shqyrtim paraprak kërkesën me nr.44 Akti, që i përket:
KËRKUES:

VLADIMIR MEMKO
SUBJEKT I INTERESUAR:
DREJTORIA RAJONALE E SIGURIMEVE SHOQËRORE TIRANË
OBJEKTI:
Shfuqizimi si të papajtueshme me Kushtetutën e Republikës së Shqipërisë i vendimeve nr.5985, datë 29.05.2013 të Gjykatës së Rrethit Gjyqësor Tiranë; nr.2992, datë 11.07.2014 të Gjykatës Administrative të Apelit Tiranë; nr.00-2017-802, datë 24.05.2017 të Kolegjit Administrativ të Gjykatës së Lartë.
BAZA LIGJORE:
Nenet 3, 4/1/2, 15/1, 18/1/2, 42, 44, 52/2, 116/b, 122/1/2, 131/1/f, 132/1/2, 134/1/i, 134/2, 141/2 dhe 155 të Kushtetutës së Republikës së Shqipërisë; nenet 27, 45, 49/3/e, 50/4, 71/a/ç dhe 80/1 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese”, të ndryshuar; nenet 6, 13 dhe 14 të Konventës Evropiane të të Drejtave të Njeriut (KEDNJ).
Kolegji, pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I
1. Kërkuesi ka qenë i punësuar në strukturat e Ministrisë së Mbrojtjes dhe pastaj në ato të Ministrisë së Brendshme. Me urdhrin nr.2604, datë 16.10.2004 kërkuesi është larguar nga Policia e Shtetit me motivacionin për shkurtim të funksionit organik. Nga data 17.10.2007 kërkuesi ka përfituar pensionin e parakohshëm për vjetërsi shërbimi në masën 42.750 lekë.
2. Subjekti i interesuar, Drejtoria Rajonale e Sigurimeve Shoqërore Tiranë, deri në datën 01.07.2009 e ka përcaktuar masën e pensionit të tij të parakohshëm në zbatim të ligjit nr.8661, datë 18.09.2000 “Për sigurimin shoqëror suplementar të punonjësve të Policisë së Shtetit”, si dhe të VKM-së nr.443, datë 16.06.2005 “Për kushtet, kriteret dhe masën e përfitimeve nga sigurimi shoqëror suplementar i punonjësve të Policisë së Shtetit dhe anëtarëve të familjes së tyre në rastet kur punonjësi ndërpret karrierën”. Pas datës 01.07.2009, subjekti i interesuar i ka paguar kërkuesit vlerën e pensionit të parakohshëm në masën 18.892 lekë.

3. Kërkuesi i është drejtuar Gjykatës së Rrethit Gjyqësor Tiranë me kërkesëpadi me objekt detyrimin e subjektit të interesuar t’i paguajë nga data 01.07.2009 e në vazhdim diferencën e pensionit të parakohshëm sipas nenit 12 të ligjit nr.8661, datë 18.09.2000 të lartpërmendur; t’i paguajë masën e pensionit të parakohshëm që kishte para hyrjes në fuqi të ligjit nr.10142, datë 15.05.2009; t’i indeksojë masën e pensionit të parakohshëm sipas nenit 24 të ligjit nr.10142, datë 15.05.2009; t’i paguajë shumën që rezulton nga data 01.07.2009 e në vijim deri në daljen në pension pleqërie.
4. Gjykata e Rrethit Gjyqësor Tiranë, me vendimin nr.5985, datë 29.05.2013, ka vendosur rrëzimin e kërkesëpadisë si të pabazuar në ligj dhe në prova.

5. Gjykata e Apelit Tiranë, me vendimin nr.1723, datë 25.04.2014, ka vendosur shpalljen e moskompetencës lëndore të saj dhe dërgimin e çështjes për shqyrtim pranë Gjykatës Administrative të Apelit Tiranë si gjykatë kompetente.

6. Gjykata Administrative e Apelit Tiranë, me vendimin nr.2992, datë 11.07.2014, ka vendosur lënien në fuqi të vendimit nr.5985, datë 29.05.2013 të Gjykatës së Rrethit Gjyqësor Tiranë.

7. Kolegji Administrativ i Gjykatës së Lartë në dhomë këshillimi, me vendimin nr. 00-2017-802, datë 24.05.2017, mbi ankimin e kërkuesit, ka vendosur mospranimin e rekursit të tij, pasi nuk përmban shkaqe nga ato të parashikuara në nenin 58 të ligjit nr.49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”.

II
8. Kërkuesi i është drejtuar Gjykatës Kushtetuese (në vijim “Gjykata”) për shfuqizimin e vendimit objekt kërkese, me pretendimin se:
8.1.
Gjykata e Rrethit Gjyqësor Tiranë dhe Gjykata Administrative e Apelit Tiranë nuk u kanë dhënë përgjigje të gjitha kërkimeve të objektit të kërkesëpadisë, pasi nuk janë shprehur për pensionin e parakohshëm për vjetërsi shërbimi, por për pensionin suplementar.
8.2.
Është cenuar parimi i disponibilitetit, sepse Gjykata e Rrethit Gjyqësor Tiranë ka ndryshuar bazën ligjore të kërkesëpadisë.
8.3.
Është cenuar standardi i arsyetimit të vendimit, sepse konkluzionet e vendimit të Gjykatës së Rrethit Gjyqësor Tiranë nuk përputhen me pjesën arsyetuese të tij. po ashtu, Kolegji Administrativ i Gjykatës së Lartë nuk u ka dhënë përgjigje shkaqeve të ngritura në rekurs. Në këtë mënyrë është cenuar edhe e drejta e aksesit efektiv në gjykatë.
8.4.
Vendimet e gjykatave të juridiksionit të zakonshëm nuk respektojnë hierarkinë e burimit të së drejtës për pension të parakohshëm për vjetërsi shërbimi që përfitohet në bazë të nenit 89 të ligjit nr.9749, datë 04.06.2007 “Për Policinë e Shtetit”.
8.5.
Vendimet e gjykatave të juridiksionit të zakonshëm nuk kanë zbatuar vendimet e Gjykatës Kushtetuese.
8.6.
Është cenuar parimi i pritshmërive të ligjshme dhe i barazisë në të drejta, sepse në çështje analoge Gjykata e Lartë ka mbajtur qëndrim të kundërt me atë që ka mbajtur në çështjen objekt shqyrtimi. Në këtë mënyrë është cenuar edhe parimi i barazisë përpara ligjit dhe i mosdiskriminimit.

8.7.
Gjykatat e juridiksionit të zakonshëm e kanë shqyrtuar çështjen tej afatit të arsyeshëm ligjor.

III
Vlerësimi i Kolegjit
Për legjitimimin e kërkuesit

9. Kërkuesi legjitimohet ratione personae në lidhje me pretendimet e paraqitura në kërkesë, në kuptim të neneve 131/1/f dhe 134/1/i të Kushtetutës.

10. Në lidhje me legjitimimin ratione temporis, Kolegji vëren se me ndryshimet që iu bënë ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë” me ligjin nr.99/2016, datë 06.10.2016, sipas neneve 71/a, paragrafi 1, shkronja “b” dhe 86/3 të këtij të fundit, duke filluar nga data 1 mars 2017 ankimi kushtetues individual shqyrtohet nga Gjykata Kushtetuese kur kërkesa paraqitet brenda afatit 4-mujor nga konstatimi i cenimit.

11. Në rastin në shqyrtim Kolegji konstaton se kërkesa drejtuar kësaj Gjykate, e cila ka për objekt shfuqizimin e vendimit të Kolegjit Administrativ të Gjykatës së Lartë, është depozituar në datën 31.01.2018. Po ashtu, Kolegji vëren se procesi gjyqësor administrativ ka përfunduar me vendimin nr.00-2017-802, datë 24.05.2017 të Kolegjit Administrativ të Gjykatës së Lartë.

12. Kërkuesi ka argumentuar se tejkalimi i afatit të paraqitjes së kërkesës pranë kësaj Gjykate ka ndodhur për faktin se ai nuk kanë marrë asnjë njoftim nga Gjykata e Lartë dhe se është vënë në dijeni të vendimit të mospranimit të rekursit të lartpërmendur në datën 03.10.2017. Për këtë qëllim kërkuesi ka depozituar vendimin e kundërshtuar të Kolegjit Administrativ të Gjykatës së Lartë, në të cilin konstatohet se ai “është tërhequr në datën 03.10.2017”.
13. Nga materialet e çështjes Kolegji vëren se pavarësisht nga sa parashtron kërkuesi, fakti se vendimi i Gjykatës së Lartë është tërhequr në datën 03.10.2017 nuk përbën argument kushtetues në lidhje me (mos)marrjen dijeni të vendimit të mospranimit të rekursit të Gjykatës së Lartë. Në këtë këndvështrim, Kolegji rithekson qëndrimin e mbajtur nga kjo Gjykatë se personi që ushtron ankim/rekurs duhet të interesohet të ndjekë fatin e ankimit të tij.

14. Në vështrim të rrethanave të mësipërme, Kolegji vlerëson se kërkesa drejtuar Gjykatës Kushtetuese është paraqitur pas kalimit të afatit 4-mujor të parashikuar nga nenet 71/a, paragrafi 1, shkronja “b” dhe 86/3 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar. Për këtë arsye, kërkuesi nuk legjitimohet ratione temporis për vënien në lëvizje të juridiksionit kushtetues.
15. Nisur nga sa më lart, Kolegji arrin në përfundimin se kërkesa nuk mund të kalojë për shqyrtim në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të nenit 31/a, shkronja “ç”, të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
· Moskalimin e çështjes për shqyrtim në seancë plenare.

